
Í À Ø À
Сябры віцебскіх арганізацый Партыі БНФ, Руху “За 

свабоду”, грамадскіх арганізацый добраўпарадкавалі 
мэмарыял каля вёскі Паляі, дзе адбываліся масавыя 
расстрэлы мірных грамадзянаў падчас сталінскіх 
рэпрэсіяў. 

У добраўпарадкаваньні самаробнага мэмарыялу 
ўзялі ўдзел паўтара дзясятка чалавек, у тым ліку 
і старшыня Партыі БНФ Аляксей Янукевіч.

Віцебскія апазыцыянэры пачалі ўсталёўваць крыжы 
на месцах пахаваньня ахвяраў сталінскіх рэпрэсіяў 
каля вёскі Паляі яшчэ 20 год таму. Некалькі разоў 
невядома хто нішчыў крыжы. Але ўжо некалькі год 
пра трагічныя падзеі нязьменна нагадваюць высокі 
жалезны крыж з надпісам "Ахвярам таталітарнага 
рэжыму" і некалькі меншых, драўляных крыжоў.

Актывісты пафарбавалі крыжы, пасадзілі рабінкі, 
добраўпарадкавалі тэрыторыю.

"Ёсьць пляны ўсталяваць яшчэ некалькі крыжоў, 
яшчэ пасадзіць дрэвы… Аднак існуе пагроза, што ўсё, 
створанае намі дзеля памяці пра нявінна забітых 
людзей, можа быць зьнішчана мясцовымі ўладамі", 
— кажа старшыня віцебскай абласной суполкі партыі 
БНФ Кастусь Смолікаў.

Мясцовыя ўлады лічаць, што актывісты ня маюць 
права на нейкія дзеяньні па ўшанаваньні памяці 
ў гэтым месцы. У верасьні мінулага году спадар 
Смолікаў атрымаў ліст з Варонаўскага сельсавету, 
дзе яму як чалавеку, якога суд летась прызнаў 
вінаватым у самаўпраўстве, загадана самастойна 
зьнесьці ўсталяваныя пад Паляямі крыжы. У іншым 

"ПРАЦОЎНЫ ДЭСАНТ" ЛЯ ВЁСКІ ПАЛЯІ 

выпадку, як было напісана ў афіцыйнай паперы, 
мясцовыя ўлады пакідаюць за сабой права зрабіць 
гэта самастойна. Але пакуль крыжы стаяць і 
нагадваюць пра месца трагедыі беларускага народу.

Актывісты не пакідаюць надзеі на тое, што 
мэмарыял каля вёскі Паляі набудзе афіцыйны статус. 
Падрыхтаваныя паперы ў Міністэрства культуры, 
каб гэтае месца было ўнесена ў спіс гістарыка-
культурных каштоўнасьцяў краіны.

паводле svaboda.org

Маёнтак у вёсцы Каралінова (цяпер — Камайскага 
сельскага савета Пастаўскага раёна), дзе жыў 
славуты мастак і паўстанец 1863 г. Альфрэд Ромер, 
і сёння прыцягвае ўвагу мінакоў. У вочы кідаецца 
шыльда «Гісторыка-культурная каштоўнасьць, 
сядзібны дом мастака Альфрэда Ромера ХІХ ст.». Гэты 
статус быў нададзены маёнтку дзякуючы намаганням 
мастака Алеся Цыркунова.

Увайшоўшы ўсярэдзіну, разумееш: шыльда — гэта 
адзінае што зрабіла дзяржава. Пачатковай школы, 
якая месцілася ў сядзібе мастака, даўно няма. 
Пасля яе засталіся раскіданыя паўсюль падручнікі, 
партрэты пісьменнікаў, сталы, шыльды…

Падобнае можна ўбачыць у закінутых вёсках 
Чарнобыльскай зоны. Але ў Пастаўскім раёне 
рыдыяцыі няма, не было і масавага адсялення. А 
архітэктурна-культурны помнік у жахлівым стане.
Засталіся толькі сцены, аварыйны стан якіх 
патрабуе неадкладнага рамонта.

Лёс такога аб’екта незайздросны. Альбо ён згніе 
пад ганаровай шыльдай архітэктурна-культурнага 
помніка, альбо апынецца, як не раз бывала, 
у прыватных руках расійскіх бізнэсоўцаў. Бо 
Міністэрства культуры не мае сродкаў. А аварыйных 
аб’ектаў з помнікаў робіцца ўсё больш.

Шляхецкі род жывапісца, гравёра, скульптара 

МАЁНТАК РОМЕРА Ў АВАРЫЙНЫМ СТАНЕ
і мастацтвазнаўца Альфрэда Ромера (16.4.1832, 
Вільня — 24.1.1897) вядзе пачатак з XV ст., з 
Саксоніі. Потым яго прадстаўнікі праз Курляндыю 
перабраліся ў ВКЛ.

З біяграфіі Ромера: «Нарадзіўся ў Вільні, і там 
жа, ва ўніверсітэце, атрымаў пачатковую мастацкую 
адукацыю. Потым удасканальваў сваё майстэрства ў 
Парыжы. Па вяртанні з-за мяжы ў канцы 1850-х жыў 
у спадчынным маёнтку Крэўна і супрацоўнічаў з 
віленскім часопісам „Каласы“, дасылаючы малюнкі 
ды гравюры на тэму жыцьця і побыту беларусаў.

У 1863 г. А.Ромер апынуўся сярод паўстанцаў са 
зброяй у руках. Пасля быў арыштаваны і пасаджаны 
ў Дынабургскую крэпасць (Даўгаўпілс). Прабыў там 
нядоўга. Пасля выхаду Ромеру давялося прадаць 
маёнтак Крэўна і выехаць у Германію. Навучаўся ў 
мюнхенскай Акадэміі мастацтваў,наведваў Італію, 
дзе натхнёна капіраваў Веранезе, пісаў заказныя 
партрэты арыстакратаў і натурныя садова-паркавыя 
пейзажы. Шмат выстаўляўся ў Мюнхене, Кракаве, 
Парыжы — гравюрамі, партрэтамі, скульптурамі. 
І так доўжылася да сярэдзіны 1870-х гадоў, калі 
настальгія па радзіме прымусіла яго вярнуцца на 
Бацькаўшчыну. Ромер стала пасяляецца ў маёнтку 
Каралінова, які належыў яго жонцы графіні Вандзе 
Сулістроўскай».

11 жніўня а 18.30 у Віцебску ў сядзібе 
«Еўрапейскага клуба» (дом № 5 па вуліцы 1-й 
Сенненскай) адбылася прэзентацыя  папулярных 
беларускіх выданняў: калектыўнай манаграфіі 
«Хрышчэнне нацыі. Масавыя акцыі 1988-2009», свежых 
нумароў «ARCHE», а таксама іншых кніжных навінак. У 
прэзентацыі ўзялі ўдзел рэдактары «ARCHE» Валерка  
Булгакаў і Алесь Пашкевіч.

У пачатку сустрэчы В. Булгакаў выказаў шчырую 
падзяку гаспадару “Еўрапейскага клуба” Хрыстафору 
Жаляпаву і зазначыў, што “ без  яго гарачага сэрца” 
падобныя спатканні былі б папросту немагчымыя. 

Далей размова засяродзілася на кнізе  “Хрышчэнне 
нацыі. Масавыя акцыі 1988-2009”, якая нараджалася 
не за адзін год. Складальнікі ставілі сабе за мэту: 
асвятленне і адсочванне масавых апазіцыйных акцый, 
якія адбыліся за апошнія 20 гадоў на тэрыторыі 
РБ, і ў якіх бралі ўдзел больш за 500 чалавек. 
Над кнігай працавала вялікая група аўтараў і  
рэдактараў. З Віцебску ў працы ўдзельнічаў Барыс 
Хамайда, які ласкава прадставіў для гэтага свой 
асабісты архіў. Кніга зняпраўджвае навязанае 
лукашэнкаўскай прапагандай  ўяўленне, што змаганне 
з рэжымам–справа адзінак і маргінальных станаў 
насельніцтва. Яна падае пазітыўнае аблічча людзей, 
якія змагаюцца за незалежную Беларусь.

У працы брала удзел вялікая група гісторыкаў, 
сярод якіх Ян Шумскі. Ён падае матэрыялы закрытых 
паседжанняў ЦК КПСС па Беларусі, што само па сабе 
сенсайцыйна. 

Самае галоўнае–створаны летапіс эпохі, заснаваны 
на фактах, вусных сведчаннях, дакументальных 
матэрыялах, якія вельмі дэталёва паказваюць, як, 
не маючы прававых механізмаў уздзеяння на ўладу, 
праз вулічныя акцыі беларусы ўплывалі на яе за 
апошнія 20 гадоў.

Парадаксальна, але факт: прыход Лукашэнкі да 
ўлады не сцішыў вулічныя пратэсты, а наадварот 
актывізаваў іх. І гэта выгадна адрознівае нашу 
краіну не толькі ад Расеі, дзе пратэстныя настроі 
набліжаюцца да нуля, але адрознівае яе нават 
ад Украіны. Лукашэнка радыкалізаваў беларускае 
грамадства. Актыўнасць нацыянальна свядомых эліт 
выпліснулася ў акцыях пратэсту на вуліцу.

Ужо ўвесну 1996 года 50-60 тысячаў чалавек 
пратэставала супраць інтэграцыйных памкненняў 
Лукашэнкі. І здарыўся цуд, гістарычны парадокс: 
ідэя нацыянальнай незалежнасці, дзякуючы пратэстным 
дзеянням, стала ідэяй сённяшняга рэжыму. Беларусь 
жыве сваім уласным жыццём, рухаецца па сваёй 
уласнай траекторыі, якая не паўтарае траекторыі 
нашых найбліжэйшых суседзяў.  

Як адзначыў спадар Валер, кніга выконвае вялікую 
тэрапеўтычную ролю: нягледзячы на памкненні 
афіцыйнай прапаганды апаганіць нашы святыні, 
прэзентаваць нас і блізкіх нам людзей “ворагамі 
народу”, “адмарозкамі” мы з’яўляемся часткай 
вялікага руху, які сілкуецца пазітыўнымі ідэямі 
і ўяўленнямі пра лёс нацыі. Гэтым мы выгадна 
адрозніваемся ад  палітычна пасіўнай часткі 

грамадства. Сярод нас вельмі шмат добрых, прыгожых 
твараў. Як гэта ні пафасна гучыць: у барацьбе за 
нашыя вартасці і ідэалы, шмат хто цярпеў не толькі 
пераслед, але і праліў сваю кроў. 

Алесь Пашкевіч спыніўся на апошніх тэматычных 
нумарах часопісу “ARСHE”. Адзін з іх быў прысвечаны 
паўстанню 1863-1864 гг.. У ім распавядаецца пра 
самі падзеі і іх ўдзельнікаў, пераслед і здушэнне 
змагароў. У нумары ўпершыню друкуецца невядомы 
партрэт Каліноўскага, змешчаны і на вокладцы і 
ў тэксте.

Вельмі цікавым будзе сустрэча і з недаўна 
выдадзеным “ Расійска-беларускім слоўнікам” 
Сцяпана Некрашэвіча і Міколы Байкова, які ўпершыню 
пабачыў свет з тых часоў, калі быў пушчаны пад 
нож пасля свайго выхаду ў 1928 годзе накладам 
7000 асобнікаў. Да лёсу слоўніка падобныя і лёсы 
ягоных стваральнікаў – С.Некрашэвіча і М. Байкова, 
якія былі растраляныя сталінскімі сатрапамі. 
Адказваючы на пытанне адной з прысутных Валер 
Булгакаў патлумачыў сваё разуменне нацыяналізму. 
Для яго нацыяналізм–гэта дактрына, якая сцвярджае 
прыярытэт  нацыянальнай мовы і культуры. Беларускі 
нацыяналізм, як, да прыкладу і ўкраінскі, і 
літоўскі, і латыскі – еўропацэнтрычны. Гэта 
значыць, што Еўропа – наша цывілізацыя, да якой 
мы мусім імкнуцца. 

Нацыяналізм – гэта не вернасць крыві, бо такое 
меркаванне расцэньваецца сёння, як анахранізм. 
Гэта перш за ўсё – інтэлектуальны рух, які бурыць 
аўтарытарныя рэжымы, што само пасабе вельмі 
пазітыўна. Дзякуючы беларускаму нацыяналізму 
рэжым Лукашэнкі перажывае сёння вялікія цяжкасці. 
Людзі, якія 19 снежня выйшлі на плошчы сталіцы–
гэта ў пеўнай ступені – нацыяналісты, якіх вяла 
ідэя лепшага жыцця і лепшай долі для  беларускай 
нацыі, яе далучэння да Еўрапейскага кантэксту.

Усе ахвотныя напрыканцы сустрэчы мелі зручную 
магчымасць набыць добрую і запатрабаваную для 
любога інтэлектуала  літаратуру.

С. Горкі

“ХРЫШЧЭННЕ НАЦЫІ”

25 жніўня ў віцебскім “Еўрапейскім клубе” 
прайшла прэзентацыя мультымэдыйнага дыску “100 
бардаў Свабоды” з удзелам аўтара аднайменнай 
перадачы беларускай службы Радыё Свабода Змітра 
Бартосіка.

 Паслухаць песні ў ягоным выкананні ды аповед 
пра тое, як ажыццяўляўся праект “Барды Свабоды” 
сабралася каля трох дзесяткаў віцебскіх слухачоў, 
якія даведаліся з інтэрнэту, што вядомы бард 
наведвае іхні горад. 

Зміцер Бартосік распавёў, як нараджалася 
радыёперадача – як цягам амаль двух гадоў, з 
верасня 2008-га да верасня 2010 году сто беларускіх 
бардаў праспявалі ў эфіры Радыё Свабода па пяць 
сваіх твораў. Сярод выканаўцаў былі і ўжо вядомыя 
беларускія барды, і пачаткоўцы.  Таму  дыск 
атрымаўся, як кажуць, на любы густ – з разнастайнымі 
па тэматыцы і стылю выканання песнямі.

Сярод усіх абласных гарадоў толькі Віцебск не 

ПРЭЗЕНТАЦЫЯ НОВАГА ДЫСКУ Ў ВІЦЕБСКУ 
мае сваіх бардаў свабоды, хаця Віцебская вобласць 
прадстаўлена досыць шырока. Сярод найбольш вядомых 
– Лера Сом і Георгій Станкевіч.

Скончыўшы расповед пра перадгісторыю выдання 
дыску, спадар Бартосік узяў у рукі гітару ды 
выканаў па-беларуску некалькі твораў з класікі 
расейскай бардаўскай песні – хіты Булата Акуджавы, 
Уладзімера Высоцкага, Аляксандра Вярцінскага, 
Сяргея Нікіціна, па-майстэрску перакладзеныя 
народным паэтам Рыгорам Барадуліным.

Пасля кожнай песні гучалі воплескі, і слухачы 
доўга не адпускалі выканаўцу, просячы, каб ён 
спяваў яшчэ і яшчэ. Найбольш апладысментаў 

дасталася жартаўлівым песенькам пра Каракас ды 
Пракаповіча. 

Напрыканцы канцэрту кожны прысутны атрымаў дыск 
“100 бардаў Свабоды” на памяць.

У Віцебску працаўнікі будаўнічага прадпрыемства 
на адзін дзень адмовіліся працаваць з-за нізкага 
заробку. Пра гэта «Белсату» паведаміў жыхар 
Віцебску, які пажадаў застацца неназваным. 

– На прадпрыемстве “Жылпраект” скарачаюць 
работнікаў – пераважна моладзь і пенсіянераў, 
таксама некаторых пераводзяць на палову стаўкі. 
Кіраўніцтва тлумачыць сітуацыю проста: няма ні 
працы, ні грошай. У выніку ў новых мікрараёнах 
прыпынілі будаўніцтва. Заробкаў не падвышаюць, 
а таму людзі адмаўляюцца працаваць звыш нормы, 
абураюцца, – паведаміў суразмоўца.

Сам ён працуе на абутковым прадпрыемстве 
“Белвест”, дзе адміністрацыя таксама парушае 
працоўнае заканадаўства. 

– Нас прымушаюць працаваць у выходныя, хоць 
гэта не прапісана ў дамове. Калі адмовішся – не 
дадуць прэміі або не працягнуць кантракту. У мяне 
выкананне плану – 130 %, аднак яшчэ ні разу я не 
атрымаў больш за 900 тыс. руб., – кажа мужчына. 
З ягоных словаў, пратэставыя настроі наспяваюць 
на прадпрыемствах, але людзі па-ранейшаму баяцца 
адкрыта выказваць свае прэтэнзіі кіраўніцтву і 
чыноўнікам.

Лідар Беларускага дэмакратычнага кангрэса 

прафсаюзаў Аляксандр Ярашук тлумачыць гэта тым, што 
ўлады зрабілі ўсё магчымае, каб запалохаць людзей. 
“Мы праводзім апытанні на буйных прадпрыемствах 
па ўсё краіне. Дык вось, рабочыя найбольш баяцца 
палітычных рэпрэсіяў і непрацягнення кантракту”.

Эксперт таксама звяртае ўвагу на тое, што ўлады 
зараз робяць псіхалагічныя захады, каб супакоіць 
сацыяльную незадаволенасць у грамадстве. 

– Было заяўлена пра павышэнне стаўкі першага 
разраду, бюджэтнікам паабяцалі аднаразовую 
дапамогу 500 тыс. руб., пенсіянерам і студэнтам 
– павысіць штомесячныя выплаты… Зразумела, што 
ўсе гэтыя крокі не зменяць фінансавай сітуацыі, 
гэты грашовы дадатак проста з’есць інфляцыя, 
але паколькі дзяржава мэтанакіравана выхоўвала 
рабочага, які не думае пра перспектывы, часова 
гэтая захада можа суцішыць пратэставыя настроі.

Спадар Ярашук лічыць, што пратэсты сярод 
працаўнікоў могуць узнікаць стыхійна. “Гэта 
складана спрагназаваць, але пры такім напружанні 
ў грамадстве дастаткова, каб людзі не падзялілі 
чаргі за каўбасой, каб пачаўся сапраўдны бунт”.

belsat.eu

АДМОВІЛІСЯ ПРАЦАВАЦЬ 

З ГІСТОРЫІ ВУЛІЦЫ МАЛАІЛЬІНСКАЙпрацяг.

Насупраць нашага дома стаяў дом Радчанкаў. У 
іх была вялікая сям’я. Памятаю, што ў іх было 
шмат дзяўчат. Аднойчы партызаны ці падпольшчыкі 
перарэзалі недзе тэлефоны провад. У гэты дзень 
старога Радчанку (у краязнаўчым музеі ёсць  фота і 
звесткі пра яго) не было дома. Казалі што ён лавіў 
на Дзвіне плыўшыя бэлькі на дровы. Але Гераськін 
(здаецца, Федзька, таксама з нашай вуліцы) 
данёс немцам, што стары перарэзаў провад. Яго 
арыштавалі і пасля катаванняў павесілі. Я была 
на пахаванні і ўсе там казалі, што ён вылаўліваў 
плывучыя па Дзвіне дровы. Як было на самай 
справе, я не ведаю. Федзьку за яго данос выдалі 
немцы нейкія грошы. Пасля гэтага яго праклінала 
ўся вуліца.  Калі Журынскія ўцякалі з горада ў 
партызаны, з імі павінна была ісці і наша суседка 
Каця Мудрова ці Вудрова, не памятаю. Яе звалі 
Каця – дачка Ваські мясніка, ён да вайны працаваў 
мясніком. Калі я хварэла, то дзяўчына часта 
сядзела са мной, расказвала мне казкі, спявала 
песні. Я яе вельмі любіла. Ёй было шаснаццаць 
год. Была вельмі прыгожая. У яе быў каханы хлапец 
Мішка, з якім яна разам выбіралася з гораду. 
Ім не пашанцавала: немцы іх схапілі. Катавалі. 
Мішку расстралялі, а Кацю выратаваў сусед Мікалай 
Рабаў, што служыў у паліцыі. Хлопца выратаваць 
ён не змог. Пасля вайны Кацю судзілі, далі 10 
гадоў турмы за тое, што засталася жыць, а Мішка 
загінуў. Няшчасным быў і лёс Мікалая Рабава. 
Пасля вызвалення Віцебска, ваяваў з немцамі ў 
дзеючай арміі. Атрымаў шмат узнагародаў. Потым 
яго арыштавалі, адсядзеў 10 год. На добрую працу 
не мог нідзе ўладкавацца. З кляймом здрадніка 
пражыў усё астатняе жыццё. І толькі пасля смерці 
яго рэабелітавалі: знайшлі нейкія дакументы 
ці знайшліся тыя, хто пасылаў яго служыць у 
паліцыю. Аддана служыў Айчыне, рызыкаваў сваім 
жыццём, і яна яго “добра адзячыла”. Дзецям яго 

вельмі цяжка было жыць з бацькавым кляймом. Іх 
дражнілі  аднакласнікі. І колькі такіх герояў забыла 
Радзіма! Лёс нашай сям’і быў таксама нялёгкім. Муж 
мамінай сястры Марусі Кавалёў Мікалай Пятровіч быў 
камандзірам партызанскага атрада. Немцы шукалі яго 
сям’ю, каб арыштаваць. Мама разам з братам Іванам 
прывезлі на саначках са Старага Сяла яе траіх дзяцей. 
Нехта данёс немцам, што Маруся з дзецьмі хаваецца 
ў нас. Можа, гэта зрабіў Беніс. Ніколі не забуду, 
як немцы вывалаківалі з хаты цёцю Марусю і дзядзю 
Івана, як крычалі мае сястрычкі і брат. Праз некалькі 
дзен забралі і нас, мы апынуліся ў Лепельскім 
лагеры.  Аднойчы нечаканна да нас прыехаў дзядзя 
Коля, аб нечым шапталіся з айчымам. Потым ён пайшоў 
ад нас, а ўвечары некуды знік і мой новы бацька. 
А на наступны дзень каля нашага лагера ішлі немцы 
з сабакамі ў бок лесу. Усе казалі, што яны пайшлі 
на партызанаў, але яны іх не знайшлі. Партызаны 
былі папярэджаны і зняліся са свайго лагеру. Пасля 
вайны здраднікі атрымалі па заслугах. Начальнік 
паліцыі Туроўскі, які жыў недзе недалёка ад нас і 
ўвесь час нас рабаваў, быў асуджаны і расстраляны. 
Беніс памёр у КГБ у час допыту. У сваім аповедзе я 
расказала толькі аб тых жыхарах, якія былі звязаны 
з маёй мамай. Але я забыла прозвішчы іншых жыхароў 
вуліцы, хаця добра памятаю, дзе стаялі іх дамы і 
якія яны былі. 

Праз дзесяцігоддзі я наведала родную вуліцу і 
не пазнала яе. На месцы нашага дома і Мудровых - 
пустэча. Няма дома Радчанкаў, няма іх прыгожага сада.  
Няма дома Рабавых. На іх месцы стаіць магазінчык, 
у якім прадаюцца пахавальныя прыналежнасці. Няма 
той вуліцы, якую памятаю з дзяцінства, але яна жыве 
ў маёй памяці, у маім сэрцы. Мне вельмі хацелася, 
каб адгукнуліся тыя людзі, што жылі на вуліцы 
Малаільінскай у той час і дапоўнілі мае успаміны.

Ада Райчонак

Глыбоцкі райвыканкам забараніў правядзенне 
пікета ў падтрымку палітвязня Мікіты Ліхавіда. 

29 жніўня грамадскі актывіст Яраслаў Берніковіч 
атрымаў адказ, падпісаны намесніцай старшыні 
райвыканкама Галінай Унуковіч. У лісце напісана, 
што "правядзенне 3 верасня 2011 года на 
пляцоўцы каля гарадскога Дома культуры па 
вуліцы Камуністычнай г. Глыбокае пікетавання не 
магчыма ў сувязі з планавым правядзеннем работ 
па добраўпарадкаванні вуліцы Камуністычнай". 

20-гадовага хлопца Мікіту Ліхавіда пасадзілі на 
тры з паловай гады па сфабрыкаванай лукашэнкаўцамі 
справе аб "масавых беспадарках". На пераклічках 
у Наваполацкай калоніі Мікіта прадстаўляецца як 
"незаконна асуджаны", што прыводзіць у шаленства 
турэмнае начальства. Хлопца кідаюць то ў карцэр, 
то ў "памяшканне камернага тыпу".

Улада не толькі здзекуецца з Мікіты Ліхавіда 
ў турме, але і забараняе публічна выказваць 
салідарнасць з палітвязнем. На дзясяткі заявак 
на правядзенне пікетаў у розных гарадах улада 
дасылае цынічныя адпіскі. 

Глыбоцкія чыноўнікі напісалі, што пікет 
немагчымы з-за працаў па добраўпарадкаванні. У 
аўторак - рабочы дзень - на пляцоўцы перад Домам 

ЗАБАРАНІЛІ ПІКЕТ У ПАДТРЫМКУ МІКІТЫ ЛІХАВІДА

культуры не было ніводнага рабочага і не вяліся 
аніякія працы. Тым меней верагодна, што ў суботу, 
калі планаваўся пікет, там будзе весціся нейкае 
"добраўпарадкаванне". 

Адмовай на пікет глыбоцкія ўлады прадэманстравалі 
свой цынізм. Цікава, як бы паводзіла сябе Галіна 
Унуковіч, калі б яе сына ні за што пасадзілі ў турму?

Кастусь Шыталь


